
 

 

Umsögn Skógræktarfélags Reykjavíkur um deiliskipulag Hólmsheiði – Athafnasvæði, 2. 

áfangi 

Almennar athugasemdir 

Skógræktarfélag Reykjavíkur leggur áherslu á að græn svæði séu vernduð, sérstaklega með 

tilliti til „Græna trefilsins,“ sem afmarkar mörk borgarinnar gagnvart útivistarsvæðum. 

Hólmsheiðin er dýrmætt útivistarsvæði, gróðursett af félaginu mest fyrir aldamótin síðustu, 

þar sem vaxið hefur upp fallegur útivistarskógur, mikið notaður af hestamönnum, 

hundaeigendum, hjólreiðafólki og fólki á gönguskíðum. Svæðið er einnig mikilvægt fyrir 

gróður og dýralíf. 

Á svæðinu er einn stærsti einir landsins, sem nauðsynlegt er að hlífa við uppbyggingu. 

Skógræktarfélag Reykjavíkur gerir athugasemd við að félagið hafi hvorki verið skilgreint sem 

hagsmunaaðili né haft samráð í þessu skipulagsferli, þrátt fyrir að hafa gróðursett skóginn á 

sínum tíma. 

Skógrækt og gróður 

Í skipulagsskilmálum er gert ráð fyrir að hlífa skuli trjágróðri eins og kostur er. Í 

skipulagsgögnum er einnig getið um að samráð skuli haft við Skógræktarfélag Reykjavíkur 

um þann gróður sem víkja þarf, og leggur félagið mikla áherslu á að það verði gert. 

Skógræktarfélagið telur brýnt að græn svæði verði hluti af heildarskipulagi borgarinnar. 

Tækifæri til frekari skógræktar 

Austurheiðar eru afar verðmætar fyrir komandi kynslóðir, bæði vegna kolefnisbindingar, 

jarðvegsverndar, vatnsmiðlunar, líffræðilegrar fjölbreytni, skógarafurða, atvinnusköpunar, 

lýðheilsu, menntunar og sjálfbærni. Skógræktarfélagið sér tækifæri til frekari skógræktar á 

svæðinu og er tilbúið til að vinna áfram að ræktun þess. Fyrirsjáanleg er þörf á grisjun og 

annarri umhirðu skógarins og því nauðsynlegt að skilgreina lóð undir viðarafurðir og 

viðarvinnslu. Á Austurheiðum er umtalsvert skóglendi sem hefur aukið útivistargildi 

svæðisins, þar sem algengustu trjátegundir eru birki, stafafura, greni og víðir. Með sjálfbærri 

grisjun og umhirðu verða skógar verðmætari og áframhaldandi ræktun tryggir skjólsæld og 

fjölbreytni til framtíðar. 



Tengingar við útivistarsvæði 

Reiðvegir og göngustígar hafa lengi átt sinn fasta sess á svæðinu. Nauðsynlegt er að þeir 

haldist og að tryggðar verði tengingar við óbyggð svæði. 

Græni trefillinn 

Skógræktarfélagið fagnar því að Græni trefillinn sé hugsaður sem ein skipulagsheild en gerir 

alvarlegar athugasemdir við að fyrirhuguð uppbygging skerði hann og dragi úr 

útivistarmöguleikum á svæðinu. Allir vegprestar í Heiðmörk eru unnir úr efni úr Heiðmörk, 

sem tryggir sjálfbærni og náttúrulega ásýnd svæðisins. Skógræktarfélag Reykjavíkur hvetur 

til þess að vegprestar og merkingar verði með sama sniði og í Heiðmörk til að skapa 

samfellu. 

Girðingar og aðgengi 

Skógræktarfélagið bendir á að ef allar lóðir verða girtar með 2,5 metra háum girðingum, muni 

það takmarka aðgengi almennings og rýra útivistargildi svæðisins. Græn svæði eru hluti af 

lýðheilsustefnu Reykjavíkurborgar, en iðnaðarhverfi með háum girðingum samræmist ekki 

þeirri stefnu. 

Afstaða Skógræktarfélags Reykjavíkur 

Skógræktarfélagið harmar áform Reykjavíkurborgar um uppbyggingu iðnaðarsvæðis á 

Hólmsheiði og endursendir hér með umsögn félagsins frá 2007 (sjá fylgiskjal). Félagið telur 

að hart sé sótt að Græna trefli höfuðborgarsvæðisins, þrátt fyrir mikilvægi hans fyrir 

kolefnisbindingu, skjól og ekki síst lýðheilsu og útivist borgarbúa. 

 

Fyrir hönd Skógræktarfélags Reykjavíkur  

Auður Kjartansdóttir 

framkvæmdarstjóri 

 

 


